
Inatsisartut aalajangiiffigisassaattut siunnersuut, Naalakkersuisut peqquneqassasut kingusin-

nerpaamik juni 2016-ip ingerlanerani Inatsisartuni partiit isumaqatiginiareerlugit saqqummiu-

tissagaat, innuttaasut inuunermut ulorianaateqarsinnaasunik nappaateqartunut ilaqutaasut 

2017-imiit Danmarkimi napparsimasut angerlarsimaffianni akeqanngitsumik najugaqarsinnaa-

nissaannut aqqutissiuussissallutik.  

(Inatsisartunut ilaasortaq, Mimi Karlsen, Inuit Ataqatigiit)  

 

 

Akissuteqaat 

(Peqqissutsimut Naalakkersuisoq) 

 

 

1. Siullermeerinninneq  

 

Naalakkersuisut sinnerlugit siunnersuutinnut qujavunga. Naalakkersuisut naammagisimaarluinnarpaat 

tamatuma eqqummaariffigineqarluarnera aamma nunaqqatitsinnut napparsimasunut nalinginnaasumik 

annertuumik tapersersuisoqarusuttoqarnera. 

 

Napparsimasumut inuunermut ulorianaateqartumik nappaateqarluni Danmarkimi Kalaallit Peqqissartut 

Angerlarsimaffianniittumut ilaqutaasup akeqanngitsumik napparsimasup inigisaani najugaqarsinnaa-

nera siunnersuutitigut periarfissinneqassaaq.  

 

Siunnersuuteqartup eqqummaffigivaa inissat killeqarsinnaasut, aamma piffissat ilaanni ilaqutaasumik 

najugaqartitsisinnaaneq periarfissaasassanngitsoq. Siunnersuuteqartup tassunga atatillugu saqqummi-

uppaa siunnersuutitigut siunertarineqanngitsoq napparsimasut tamarmik ilaquttaminnik najugaqartitsi-

sarnissaasa qulakkeerneqarnissaa.  

 

Siunnersuut malillugu napparsimasup ilaquttani inimi najugaqatigisinnaavaa, inissaqarpat akeqanngi-

tsumik najugaqatigisinnaallugu. Tassa billetimut, nerisaqarnermut, assartuinermut il. il. aningaasartuu-

tit ilaqutaasup nammineq isumagissavai. 

 

Tassunga atatillugu oqaatigissavara siunnersuutip imaatigut pingaartumik innuttaasut billetimut, neri-

saqarnermut il. il. namminneq akiliinissamut akissaqartut iluaquserniarneqartut. Innuttaasut pissakin-

nerusut aningaasartuutaannik kommunit ilaatigut akiliussisinnaassapput. 

 

Innuttaaqatittali Danmarkimi suliaritittut ilaquttaminnik allatulluunniit qanigisaminnik najorneqarnis-

samik pisariaqartitsinerannut tunngatillugu Naalakkersuisut siunnersuuteqartoq isumaqatigilluinnar-

paat.  

 

Tamatumunnga ilutigitillugu oqaatigineqassaaq nappaatit inuunermut ulorianaateqartut kræftimik 

uummatikkullu nappaatinut taamaallaat tunngassuteqanngimmata. Nappaaterpassuit allat imaluunniit 

taakku ataatsikkut atugaanerat inuunermut ulorianartorsiortitsisinnaapput. Taamaammat napparsima-

sut taamaallaat inuunerminnik ulorianartorsiortut aaqqissuussiffigineqassappata pisuni tamani nakor-

sap nalilersortariaqartassavaa napparsimasup nappaataa inuunermut ulorianartorsiortitsinersoq. 

Napparsimasut 750-it missaanniittut ukiumut Kalaallit Peqqissartut Angerlarsimaffianni ataasiarlutik 

arlaleriarlutilluunniit unnuisarput. Pisuni tamani nappaat inuunermut ulorianartorsiortitsinersoq pillugu 

nakorsaq naliliisassappat nakorsat tatisimaneqareersut immikkut suliaqartariaqartassapput.  



25-04-2016 UPA 2016/122 
 

______________________ 

UPA 2016/122 

PN – Suliap nr.: 2016 - 6240 

 

Taamaammat nakorsat tatisimaneqarnerat annertusarniarnagu Naalakkersuisut siunnersuutigaat aaq-

qissuussaq pisariillisarlugu napparsimasut tamarmik Kalaallit Peqqissartut Angerlarsimaffianniittartut 

aaqqissuussamut ilaatinneqassasut.  

 

Neqeroorutilli taassuma nutaap nassataanik allaffissornikkut immikkut aningaasartuuteqartoqassaaq, 

oqaluttaanermut, errorsinermut il. il. immikkut aningaasartuuteqartoqassaaq kiisalu ilaqutaasut akiliu-

taannit isertitat annaaneqassallutik.  

 

Aaqqissuussami maanna atuuttumi ilaqutaasut ineqartinneqarnerminnut akiliuteqartartut ullaakkorsior-

sinnaanerat ilaavoq. 

Kalaallit Peqqissartut Angerlarsimaffiata suliassai oqilisaaffiginiarlugit siunnersuutigineqarpoq ullaak-

korsiortarneq ineqarnermut ilaatiinnarneqassasoq, tassa aamma akeqanngitsumik ullaakkorsiortoqar-

sinnaalluni. 

 

Aaqqissuussap taamatut allanngortinneqarnerani immikkut aningaasartuutaasussat eqqortumik missi-

ngeruminaapput, tassa ilaqutaasut unnuisarnissamut qanoq amerlatigisut ujartuissanersut nalilerumi-

naammat.  

 

2016-imut Aningaasanut inatsit naapertorlugu isertitat 1,2 mio. koruuninik aningaasartuutillu 30,9 

mio. koruuninik annertussuseqarput. Kalaallit Peqqissartut Angerlarsimaffiata naatsorsuutigisaria-

qarpaa ilaquttat akeqanngitsumik unnuisalerpata isertitarisartakkami tamarmiusut annaasinnaanerat. 

 

Peqqissartut angerlarsimaffiani inissat killilimmik amerlineqarnerisigut ilaquttanut taamatut aaqqis-

suussinermut tunngatillugu ukiumut katillugit aningaasartuutaasartussat 2 mio. koruuninik amerlerias-

sasut nalilerneqarpoq, aningaasat taakku isertitat annaaneqarnerinut kiisalu immikkut aningaasartuutis-

satut pineqartunut matussusiissapput.   

 

Aningaasartuutissat missingersuutitigut maanna atugassarititaasut iluanni isumagineqarsinnaassan-

ngimmata siunnersuutip oqaasertai allanngortillugit siunnersuutigineqarpoq:   

 

”Ilaqutaasut Kalaallit Peqqissartut Angerlarsimaffianni najugaqarnerminni nerisassanut ine-

qarnermullu akiliutigisartagaat pillugit malittarisassat maanna atuuttut 1. januar 2017 aal-

larnerfigalugu allanngortinneqarnissaannik Naalakkersuisut peqquneqarnissaat pillugu Ina-

tsisartut aalajangiiffigisassaattut siunnersuut, tassa Kalaallit Peqqissartut Angerlarsimaffianni 

ilaatigut inissaqartitsisoqarneratigut napparsimasut ilaquttaminnik ataatsimik akeqanngitsu-

mik najorteqarsinnaanngorlugit (inisimasoqarsinnaanngorlugit), aamma tamatuma piviusun-

ngortinneqarnissaa anguniarlugu 2017-imut Aningaasanut inatsimmi 2 mio. koruunit siunerta-

mut immikkoortinneqassasut.” 

 

Taamatut oqaaseqarlunga Naalakkersuisut sinnerlugit Inatsisartuni aalajangiiffigisassatut siunnersuut 

Naalakkersuisullu allannguutissatut siunnersuutaa suliarineqarnissaa qilanaaraara. 

 

 


